
ԱՇԽԱՏԱՆՔԻ ՀԻԳԻԵՆԱՅԻ ԾԱՌԱՅՈՒԹՅՈՒՆՆԵՐԻ ՆՎԱԶԱԳՈՒՅՆ ԾԱՎԱԼ

ԳԼՈՒԽ 1. ԸՆԴՀԱՆՈՒՐ ԴՐՈՒՅԹՆԵՐ

1. Սույն հավելվածով սահմանվում են աշխատանքի հիգիենայի ծառայությունների նվազագույն ծավալը:
2. Աշխատողների անվտանգությունը և առողջության պահպանությունը պարտավոր է ապահովել գործատուն: Հաշվի առնելով աշխատողների համար արտադրության կամ աշխատանքի վտանգավորության աստիճանը` գործատուն ներգրավում է աշխատողների անվտանգության ապահովման և առողջության պահպանման որակավորված ծառայություն կամ այդ գործառույթն իրականացնում է անձամբ՝ հիմք ընդունելով «Հանրային առողջապահության մասին» օրենքի 51-րդ հոդվածի 2-րդ մասով սահմանված պահանջները:

ԳԼՈՒԽ 2. ՀԻՄՆԱԿԱՆ ՀԱՍԿԱՑՈՒԹՅՈՒՆՆԵՐ

3. Սույն հավելվածում օգտագործվում են հետևյալ հիմնական հասկացությունները.
1) աշխատանքի հիգիենայի ծառայություններ՝ գործունեություն՝ ուղղված աշխատողների անվտանգությանը և առողջության պահպանմանը, մասնագիտական հիվանդությունների և վնասվածքների կանխարգելմանը, աշխատանքի անվտանգ և առողջության համար անվնաս պայմանների ապահովմանը (բացառությամբ տեխնիկական անվտանգության)՝ Հայաստանի Հանրապետության օրենսդրության պահանջներին համապատասխան.
2) աշխատանքի հիգիենայի ծառայությունների նվազագույն ծավալ՝ աշխատանքի հիգիենայի ծառայությունների մաս, որի իրականացումը պարտադիր է.
3) աշխատանքի պայմաններ՝ արտադրական միջավայրի և աշխատանքային գործընթացի գործոնների համակցություն, որտեղ իրականացվում է աշխատողի աշխատանքային գործունեությունը.
4) ֆիզիկական գործոններ՝ արտադրական միջավայրում և աշխատանքային գործընթացում մեքենաների և մեխանիզմների, սարքերի և սարքավորումների շահագործման ընթացքում առաջացող գործոններ` աղմուկ, թրթռում, ինֆրաձայն, ուլտրաձայն, էլեկտրամագնիսական դաշտ, էլեկտրաստատիկ դաշտ, ուլտրամանուշակագույն ճառագայթում, ինֆրակարմիր ճառագայթում, իոնացնող ճառագայթում, լազերային ճառագայթում, միկրոկլիմայի ցուցանիշներ` օդի ջերմաստիճան, օդի հարաբերական խոնավություն, օդի շարժման արագություն, ջերմային ճառագայթում, միջավայրի ջերմային ծանրաբեռնվածություն, բնական և արհեստական լուսավորում.
5) քիմիական գործոններ՝ արտադրական միջավայրում և աշխատանքային գործընթացում քիմիական նյութեր (միացություններ), որոնք կարող են ունենալ ալերգեն, քաղցկեղածին, ֆիբրոգեն, սուր կամ ընդհանուր ազդեցություն.
6) կենսաբանական գործոններ՝ արտադրական միջավայրում և աշխատանքային գործընթացում միկրոօրգանիզմներ, որոնք կարող են հարուցել հիվանդություններ.
7) աշխատանքի ծանրություն՝ արտադրական միջավայրի և աշխատանքային գործընթացի բնութագիր, որն արտացոլում է ծանրաբեռնվածությունն առավելապես աշխատողի հենաշարժական և օրգանիզմի գործունեությունն ապահովող ֆունկցիոնալ համակարգերի վրա: Աշխատանքի ծանրությունը բնութագրվում է ֆիզիկական դինամիկ ծանրաբեռնվածությամբ, բարձրացվող և տեղափոխվող բեռի զանգվածով, աշխատողի նույնանման շարժումների ընդհանուր թվով, ստատիկ ծանրաբեռնվածության մեծությամբ, աշխատանքային դիրքով, տարածության մեջ տեղաշարժումներով.
8) աշխատանքի լարվածություն՝ արտադրական միջավայրի և աշխատանքային գործընթացի բնութագիր, որն արտացոլում է ծանրաբեռնվածությունն առավելապես աշխատողի կենտրոնական նյարդային համակարգի, զգայական օրգանների, հուզական դաշտի վրա: Աշխատանքի լարվածությունը բնութագրող գործոններն են մտավոր, զգայական, հուզական ծանրաբեռնվածությունը և աշխատանքի ռեժիմը.

ԳԼՈՒԽ 3. ԱՇԽԱՏԱՆՔԻ ՀԻԳԻԵՆԱՅԻ ԾԱՌԱՅՈՒԹՅՈՒՆՆԵՐԻ ՆՎԱԶԱԳՈՒՅՆ ԾԱՎԱԼԸ
4. Աշխատանքի հիգիենայի ծառայությունների նվազագույն ծավալը ներառում է.
1) արտադրական միջավայրում և աշխատանքային գործընթացում աշխատողների աշխատանքի պայմանների ուսումնասիրություն.
2) արտադրական միջավայրի և աշխատանքային գործընթացի ֆիզիկական, քիմիական և կենսաբանական գործոնների ուսումնասիրություն, հանրային առողջապահական նորմատիվներին համապատասխանության որոշում՝ լաբորատոր հետազոտությունների և գործիքային չափումների միջոցով.
3) արտադրական միջավայրում և աշխատանքային գործընթացում աշխատողների աշխատանքի ծանրության և լարվածության ուսումնասիրություն.
4) արտադրական միջավայրում և աշխատանքային գործընթացում աշխատողների աշխատանքի պայմանների գնահատում.
5) արտադրական միջավայրում և աշխատանքային գործընթացում աշխատողների մասնագիտական ռիսկերի գնահատում.
6) առողջական վիճակի պարտադիր նախնական (աշխատանքի ընդունվելիս) և պարբերական բժշկական զննության ենթակա աշխատողների ընտրություն, բժշկական զննության կազմակերպում.
7) արտադրական միջավայրում և աշխատանքային գործընթացում աշխատողների առողջության պահպանմանն ուղղված միջոցառումների մշակում և ներկայացում:
